
Tórshavn 10. februar. 2012 

  Viðv. Uppskot til løgtingslóg um broyting í løgtingslóg um barnavernd
Almannamálaráðið hevur í telduposti dagfestur 25. januar 2012 sent Kommunusamskipan Føroya, Føroya Kommunufelag og Barnaverndarstovu Føroya “ Uppskot til løgtingslóg um broyting í løgtingslóg um barnavernd” til hoyringar.

Hoyringsfreistin var í fyrsta umfari ásett til 8. februar 2012. Kommunusamskipan Føroya hevur heitt á Almannamálaráðið um at fáa hoyringsfreistina broytta til 20. februar soleiðis, at stýri felagsins hevði fekk høvi til at viðgera uppskotið á komandi stýrisfundi hjá felagnum 20. februar. Hendan áheitan var ikki gingin á møti, við tí grundgeving, at uppskotið skal fyri á landsstýrisfundi 15. februar.

Kommunusamskipan Føroya hevur áhaldandi gjørt vart við, at felagið í minst lagi vil hava uppskot til hoyringar 4 til 6 vikur undan hoyringsfreistini.  Hoyringin er ein  grundleggjandi partur av okkara fólkaræði, og tað er átaluvert, at eitt uppskot av so stórum týdningi fyri kommunurnar verður sent kommununum við 14 daga hoyringsfreist. 
Kommunusamskipan Føroya tilskilar sær tískil rætt til at koma við fleiri viðmerkingum í samband við løgtingsins viðgerð av uppskotinum.
Hoyringssvarið frá KSF er skipað í tveimum. Fyrsti partur eru almennar og yviskipaðar viðmerkingar, í øðrum parti eru ítøkiligar viðmerkingar gjørdar til einstøku broytingarnar í lógini. Ítøkiligu viðmerkingarnar eru gjørdar í samstarvi við Barnaverndarstovu Føroya og Føroya Kommunufelag, ímeðan fyrri partur bert er viðgjørdur og staðfestur av kommunusamskipanini. 
Almennar viðmerkingar. 
Í samband við at nýggj barnaverndarlóg var samtykt í 2005, og stórur partar av barnaverndarøkinum gjørdist kommunalt, var ásett í § 85 í lógini, at lógin skuldi endurskoðast eftir at hava virkað í 5 ár. Í viðmerkingunum til lógina stendur at “endurskoðanin skal fara fram í samstarvi við kommunufeløgini og aðrar partar í málinum.”

Ein embædisbólkur við umboðum fyri Almannamálaráðið, Barnaverndarstovu Føroya, Høvuðsbarnaverndarnevndina og Nærverki hevur í 2011 latið Almannamálaráðnum eina frágreiðing, sum var grundarlag undir aðalorðaskiftinum í Løgtinginum um barnaverndarlógina 30. august 2011.  

Í samband við aðalorðaskifti kom fram, at tá sitandi landsstýriskvinnan í almannamálum, grundað á frágreiðingina, ætlaði at fremja kollveltandi broytingar á barnaverndarøkinum, millum annað, at broyta fyritreytirnar fyri kommunalum samstarvi sambært barnaverndarlógini, at herða fakligu treytirnar til umsitingar og nevndir á barnaverndarøkinum, umframt at málbólkurin fevndir av barnaverndalógini skuldi víðkast. 

Í brævi til landsstýriskvinnuna í almannamálum Rósu Samuelsen dagfest 2. september 2011      ger Kommunusamskipan Føroya vart við, 

“
at felagið ikki góðtekur at kollveltandi broytingar, sum omanfyri nevndu, verða framdar uttan at hesar hava verið viðgjørdar á politiskum stigið millum land og kommunur framman undan. Í øðrum lagi fer Kommunusamskipan Føroya at krevja, at felagið verður við í tí lógarfyrireikandi  arbeiðinum, sum sambært frágreiðingini eftir øllum døma longu er farið í gongd.

Talan er um eitt av teimum størstu einstøku kommunalu málsøkinum, og kommunurnar góðtaka ikki at verða hildnar uttanfyri. Í hesum sambandi vilja vit nýta høvi til at vísa til viðmerkingarnar til § 84 í galdandi barnaverndarlóg, har ásett er at  -Endurskoðanin skal fara fram í samstarvi við kommunufeløgini og aðrar partar í málinum.
Í fyrstu atløgu var avtalaður fundur millum kommunufeløgini og Almannamálaráðið  6. oktober 2011. Men vísandi til ógreiðu politisku støðuni um hetta mundi, valdi Almannaráðið at avlýsa fundin, og síðani var einki samband millum kommunufeløgini og Almannamálaráðið fyrr enn at fundur var millum partarnar 19. januar 2012, fáar dagar innan at  fyriliggjandi uppskot var sent til hoyringar. 
Kommunufeløgini vilja tí gera vart við, at fyriliggjandi uppskot til broytingar ikki er viðgjørt á politiskum stigi millum land og kommunur.

Týðandi broytingar í áttu at hava verið viðgjørdar politiskt eru millum annað:
Broyting av barnaverndarsamstørvum.  

Í galdandi lóg skulu barnaverndarsamstørvini í minsta lagi hava eitt fólkagrundarlag á 1500 íbúgvar. Sambært fyriliggjandi uppskoti, skal hetta nú broytast til 3000 íbúgvar.  
Kommunusamskipan Føroya kann ikki taka undir við, at hugleiðingar um samanhangin millum stødd og fakligar førleikar verða nýttar sum grundarlag fyri at áseta samstarvsøkini í barnaverndarhøpi, og neyvt at áseta eitt minsta mark ímun til íbúgvaratal. Barnaverndarøki, eins og onnur málsøkið eiga at verða partar av teimum bygnaðarbroytingum, sum ætlanir annars eru um at fremja í ábyrgdar býtinum millum land og kommunur.

Tað er óheppið um hvørt fakøki sær skal áseta eitt ávíst tal av íbúgvum, sum hóskandi grundarlag fyri at umsita eitt ítøkiliga málsøki. Úrslitið kann gerast, at vit fáa eitt  barnaverndarøki, annað eldraøki og eitt triðja skúlaøki.   

Hetta er ikki í tráð við ætlanirnar um at skipa Føroyar í burðardyggar, virkisførar  og sterkar fyrisitingarligar eindir, ið skula kunna umsita flest møguligar borgarartænastur.
Í øðrum lagi er eingin saklig frágreiðing í uppskotinum um, hvussu Almannaráðið er komið fram til, at júst eitt fólkagrundarlag á 3000 íbúgvar, skal verða minstamark fyri einum vælvirkandi barnaverndarøki.

Landsstýrið hevur júst boðað frá, at fólkaatkvøða um kommunusamanleggingar verður hildin 12. apríl 2012. Samstundis verður boðað frá, at eldraøkið, ið eftir ætlan skal leggjast út 1. januar 2014, verður lagt út til 8 samstarvsøki. 
Kommunusamskipan Føroya mælir tí til at galdandi ásetingar í lógini verða verandi í gildið til greiða er fingin á, hvørjar kommunusamanleggingar verða framdar 1. januar 2013, og at møguligar broytingar ímun til krøvini um samstarvseindir í barnaverndarhøpi, eru í trá við tær broytingar, sum eftir ætlan verða framdar ímun til kommunal samstørv, í samband við at eldraøkið verður lagt út.
Tey 10 barnaverndarøkini eru í dag sum heild vælvirkandi. Tað er tí uttan endamál og kann einast skapa óneyðugt órógv at fara undir víttfevndar broytingar í bygnaðinum, samstundis sum farið er undir ein tilgongd at leggja kommunurnar saman í størri og virkisførari eindir.
Broyting av málbólkinum fevndir av barnaverndarlógini.
Sambært uppskotinum er ætlanin at barnaverndøkið framyvir skal fevna um børn upp til 23 ár, í staðin fyri sum higartil,  upp til 21 ár. Sambært viðmerkingunum er talan bert um serligar fyriskipanir, sokallaða  eftirvernd. 
Kommunusamskipan Føroya ivast í, um hendan víðkan av málbólkinum ikki í veruleikanum merkir, at kommunurnar framyvir koma at halda útreiðslur, sum í dag verða vera hildnar umvegis forsorgarlógini. Kommunusamskipan Føroya metir ikki, at tað er avgerandi fyri tann unga um markið er 21 ella 23 ár. Umráðandi er, at skipanirnar samvirka, og at onnur er til reiðar at taka yvir, har hin sleppur.
Faklig krøv til barnaverndarumsitingar og barnaverndarnevndir.
Galdandi lóg ásetir fakligar fyritreytir til tey, ið starvast í barnaverndarumsitingunum. Kommunusamskipan Føroya metir ikki at tørvur er á neyvari krøvum. Landsins myndugleikar máa hava álit á, at kommunurnar eru førar fyri at skipa sínar egnu fyrisitingar, og at tær sjálvsagt seta best skikkaðu umsøkjararnar í starv. Neyvari ásetingar um serliga fakligar førleikar kunna bert virka avmarkandi, í mun til frælsi kommunurnar at skipa økið í tráð við staðbundna tørvin. 

Í øðrum lagi verða útbúgvingarkrøvini til limirnar í barnaverndarnevndunum herdar. Kommunusamskipan Føroya hevur onga viðmerking hesum viðvíkjandi, aðra enn, at ansast skal eftir at fakligu krøvini til fyrisitingar og barnaverndarnevndir ikki verða júst tær somu. At leikfólk eisini eru umboða í barnaverndarnevndunum tryggjar eitt størri fjølbroytni í samspælinum millum fakligu fyrisitingarnar og nevndirnar.    

Rammulóg ella stýring niður í smálutir.
Tá ið ábyrgdin av einum málsøkið verða lagt kommununum at umsita, skal hetta gerast við einari rammulóg.  Lógarverkið eigur at virða kommunala sjálvræðið soleiðis, at lógarkravd tilboð og rættindi borgarans kunnu skipast og tillagast eftir staðbundna tørvinum og umstøðunum annars.

Tað er sjálvsagt, at barnaverndarlógin tryggjar rættindi hins einstaka, men galdandi lóg eins og fleiri av broytingaruppskotinum eru merktar av manglandi álitið til kommunurnar førleika av skipa egin viðurskifti. Millum annað eru ásetingar um upp- og afturlatingar tíðir hjá baranvernartænastunum, ásetingar um eftirútbúgvingar, umframt hópin av øðrum ásetingum, sum als ikki hoyra heima í eini rammulóg. Er tørvur á slíkum ásetingum, skuldi hesar annaðhvørt verið ásettar í kunngerð ella í rundskrivum.

Ábyrgdarbýti á barnaverndarøkinum framyvir. 

Kommunurnar hava síðani í 2006, tá ið økið bleiv partvíst kommunalt, framt munandi batar. Hinvegin hevur meginparturin av stovnsøkinum ligið andaleypi hesi árini, og hóast munandi batar hava verið framdir serliga seinasta árið, so hevur tvíbýtta ábyrgdarbýti á barnaverndarøkinum verið ein afturvendandi trupulleiki øll hesi árini.

Kommunsamskipan Føroya hevur tí í fleiri umførum mælt til at farið verður undir fyrireikingar at leggja stovnsøkið út til kommunurnar. 

Hesi viðurskifti vóru umrødd á fundi millum kommunufeløgini og landsstýriskvinnuna í almannamálum 19. januar 2012. 

Á fundinum vóru báðir partar samdir um at fara undir fyrireikingar um møguliga útlegging av stovnsøkinum.
Í hesum sambandi verður neyðugt aftur at fremja munandi broytingar í barnaverndarlógini. Havandi í huga, at landsstýrið í løtuni eisini arbeiðir við týðandi broytingum í mun til kommunala bygnaðin, eins og fyrireikingar til at leggja eldraøkið út til kommunurnar skulu byrja skjótast møguligt, so mælir Kommunusamskipan Føroya til, at Almannamálaráðið bíðar við leggja uppskot til broytingar barnaverndarlógini til í heyst.

Ítøkiligar viðmerkingar
Niðanfyri eru ítøkiligar viðmerkingar til einstøku greinarnar í lógaruppskotinum. Viðmerkingarnar eru gjørdar í samstarvi millum Baranverndarstovu Føroya, Føroya Kommunufelag og Kommunusamskipanina.
Til § 2. Uppskotið er, at barnaverndarlógin skal fevna um ung, til 23 ára aldur. Í høvuðsheitum halda vit tað vera skilagott, at eftirvernd verður ein partur av barnaverndarlógini, soleiðis, at tann ungi kann verða fevndur av barnaverndarlógini til 23 ára aldur. Tó er umráðandi, at eftirvernd ikki verður sett í verk í staðin fyri eitt nú forsorgarhjálp, endurútbúgving og stuðulsfólkaskipanina fyri vaksin. Tann ungi gert myndugur, tá ið hann verður 18 ár og umsorganarábyrgdin hjá foreldrunum fellur burtur. Tann ungi fær tá rættindi sum myndigur og eigur at fáa møguleikan at fáa t.d. forsorgarhjálp, sjálvt um hann er undir longdari barnavernd. Tað er ein treyt, at hetta framgongur í lógartekstinum, og at greiðar vegleiðingar og mannagongdir verða gjørdar hesum viðvíkjandi.

Orðið eftirvernd skal nevnast í lógartekstinum og ein frágreiðing gerast um, hvat eftirvernd merkir.

Eftirvernd førir við sær øktar útreiðslur fyri kommunurnar og minni útreiðslur fyri landið, tí eigur peningur eisini at fylgja við.

Til § 2, stk. 3. Barnaverndarlógin fevnir eisini um tað ófødda barnið. Um ein kvinna rúsar seg, meðan hon gongur við barn, vil hetta sannlíkt skaða barnið. Barnaverndartænastan kann tá bjóða kvinnuni viðgerð. Um so er, at kvinnan ikki megnar at fremja viðgerðina, hvar finna vit so heimildina at tvangsviðgerða kvinnuna?. Henda heimild eigur at koma inn í lógina. Ein møguleiki er at víðka heimildina í § 18 í barnaverndarlógini. 

Til § 4. Hildið verður, at tann samlaði kommunali bygnaðurin, t.v.s. skúla- og eldraøkið, skal metast samlað, áðrenn avgerð verður tikin, um barnaverndarøkið, skal hava í minsta lagi 3000 íbúgvar. Sannlíkt høvdu størri barnaverndarøkir styrkt fakliga førleikan, men neyðugt er at taka atlit til landafrøðilig viðurskifti og samstundis tryggja at umsitingin av barnaverndarøkinum ikki flytur seg ov langt frá borgarunum. Sostatt verður ikki tikið undir við at broyta hesa áseting í lógini, fyrr enn støða er tikin til, hvussu tann kommunali bygnaðurin kemur at síggja út í framtíðini.

Til § 4, stk. 5. Hetta punkt eigur at strikast í lógini.

Til § 5. Tikið verður undir við, at “viðkomandi útbúgving” skal inn í lógartekstin, men at “eitt av starvsfólkunum skal hava sosialfakliga útbúgving” skal strikast. Tað er ein sjálvfylgja, at kommunurnar - til eina og hvørja tíð - velja tann best skikkaða umsøkjaran til eitt starv á eini barnaverndartænastu. Tað gert alt meira vanligt, at ymiskir fakbólkar eru egnaðir at røkja sama starv. Tískil er gott fyri ein stovn at hava møguleikan at velja best skikkaða umsøkjaran, óansæð hvørja grundútbúgving viðkomandi hevur. Tað mest umráðandi er, at viðkomandi er skikkaður at røkja starvið, og hevur teir persónligu eginleikarnir, sum skulu til.

Til § 5, stk 4. Tað er ikki neyðugt, at telefontíðir og upp- og afturlatingartíðir verða nevndar í lógini. 

Tað skal altíð verða møguligt at fáa fatur á barnaverndartænastuni og ikki, sum tað stendur í uppskotinum, barnaverndarnevndarformanninum.

Til § 8, stk. 2. Tikið verður undir við, at ásetingin í § 15, stk, 1. nr. 11 skal flytast til § 8, stk. 2. Tó er umráðandi, at gjørd verður ein vegleiðing um, hvussu hendan áseting skal brúkast, tí ásetingin kann koma at standa í andsøgn við aðrar skyldur, sum barnaverndartænastan hevur, sí § 8 stk. 1.

Til § 8, stk. 4. Tikið verður ikki undir við, at henda áseting kemur serskilt inn í lógartekstin. Sum  er, finst møguleikin við mekling í § 15. Hildið verður ikki, at mekling skal verða ein møguleiki, áðrenn ein fyriskipan er sett í verk. Mekling er ein fyriskipan, eins og aðrar fyriskipanir. 

Til § 9, stk. 3. Hetta punkt eigur at strikast.

Til § 13, stk. 2, nr. 2. Tikið verður ikki undir, at nr. 2 verður strikað. Kommunurnar umsita barnaverndarmál og hava mest innlit í barnaverndarøkið. Tí verður hildið, at Barnaverndarstovan framvegis eigur at ráðgeva landsstýrismanninum í mun til faklig stevnumið á barnaverndarøkinum. Hetta eisini tí, at Barnaverndarstovan er ráðgevi hjá øllum 10 barnaverndartænastunum í landinum og má metast at hava serkunnleika á økinum.

Til § 15, stk. 1, nr. 4. “Ansingarpláss” skal broytast til “sosialt frípláss”.

Til § 15 a, stk. 2. Eigur at standa “skal” heldur enn “kann”. Hvønn dagstovn er talan um í hesum føri?.

Til § 15 a, stk. 3. Tikið verður undir við, at tá ein familja verður innskrivað til familjuviðgerð, hava foreldrini rætt til mista arbeiðsinntøku, tó í mesta lagi svarandi til hægstu sjúkradagpeningaveiting. Hildið verður kortini, at Almannastovan eigur at bera hesa útreiðslu og ikki barnaverndartænastan. 

Barnaverndartænastan rindar fyri tær útreiðslur, ið standast av uppihaldinum, men kann ikki veita familjum leypandi uppihaldshjálp. Útreiðslan kann sammetast við eina almannahending, ið gevur rætt til forsorgarhjálp.

Sum dømi kann nevnast, at familjur - í eitt nú Danmark - fáa kontanthjálp, meðan tær eru innskrivaðar á familjudeild.

Til § 15 b. Tað skal standa ítøkiliga í lógartekstinum, at talan er um eftirvernd, og hvat eftirvernd umfatar. Orðingin tykist ógreið. 
Til § 16, stk. 3. “Helst í einrúmi” eigur at strikast. Hetta kann í staðin standa í viðmerkingunum.
Til § 19, stk. 4. Í lógartekstinum stendur “í sambandi við umsorganaryvirtøku skal barnaverndartænastan hjálpa barninum at finna ein persón”. Henda orðingin er ógreið. Tað eigur ikki at vísast til § 15, nr. 9, har talan - í praksis - er um lønt fólk. 

Orðið “kann” kann møguliga brúkast í staðin fyri “skal”.

Tó verður hildið, at ein vegleiðing eigur at gerast til hetta punkt í lógini, so mannagongdir ikki standa í sjálvum lógartekstinum.
Til § 24, Eigur heldur at verða umrøtt í vegleiðingini og sostatt ikki beinleiðis í lógartekstinum.

Til § 24, stk. 4 og 5. Orðingarnar eru ógreiðar. Teksturin eigur sostatt at orðast av nýggjum, so tað gert greiðari, hvat meint verður við. 

Viðmerkjast skal, at Høvuðsbarnaverndarnevndin altíð tekur avgerð í slíkum málum. 

Til § 27, stk. 6. Eigur at broytast til, at fosturforeldur skulu luttaka á einum skeiði um at gerast fosturforeldur skjótast tilber, í staðin fyri at tað skal vera eitt krav at hava luttikið á einum skeiðið, áðrenn barnið verður latið teimum.

Til § 35, stk. 2. Skal standa “skal” heldur enn “kann” og til seinast í stk. 2 eigur at standa, “ella taka avgerð um, at landsstýrismaðurin setur aðra samdøgurfyriskipan í verk sambært § 33, stk. 1”.

T.v.s., at í stk. 2 skal standa : “Um einki nøktandi pláss er á samdøgursstovni í Føroyum, skal Høvuðsbarnaverndarnevndin taka avgerð um, at barnið skal setast á stovn uttanlands ella taka avgerð um, at landsstýrismaðurin setur aðra samdøgursfyriskipan í verk sambært § 33, stk. 1 í hesi lóg. 

Til § 37. Eigur eisini at umfata mál, sum eru við samtykki. Víst verður eisini til § 35, stk. 2, um so er, at hesi  tilboð ikki eru tøk í Føroyum. Viðmerkjast skal, at hetta er ein landsuppgáva, og tí skulu barnaverndartænasturnar ikki bera útreiðslurnar, í sambandi við, at eitt barn verður innlagt á sjúkrahúsi til eygleiðingar og kanningar.

Til § 45. Henda grein eigur heldur at verða ein vegleiðing.

Til § 47, Henda grein eigur heldur at verða ein vegleiðing.

Til § 55, stk. 4. Skal standa “kunnu” heldur enn “ skulu”. Tað skal gerast ein meting í hvørjum einstøkum føri, um fosturforeldur skulu kallast inn til fundin.

